
儒曰『一貫』，伭曰『種子』。若修真者，不知種子，非落空漢，即枯坐漢，未得歸根！旁門汎汎，本乎師傳，無有正軌，皆知子時窄，不知子時寬！能知活子時，何怕藥無丹！夫萬神已暢，定有惡龍戰幾場。血定伭黃，將判猶未判，男女正同房，恍恍惚惚，莫使奔放！所謂『靜而動，抽出真陽，添我真汞。戊土能教真鉛降，趁我藥苗嫩，急採入高巷。』玉虛真人曰：『真鉛與汞配，藥裡煅金剛。』重陽祖師曰：『文武火候默默實，老嫩浮沉細細商。』」仙師說經已畢。時甘露下降，諸仙稽首，於是玉蟾真君，出班端拱讚曰：四生父母，仁慈帝君，闡演丹訣洩天文。吐霧篆祥雲，喝散氤氳，霞客普忻聞。玉蟾真仙及諸洞仙子，皆大懽忻，命在壇弟子，虔誠持受而退。


煅鼎煉爐品第三

「夫爐為偃月，懸胎名焉，伭牝聚焉，嬰兒結焉，顆珠成焉，黃芽茂焉。匪金匪鐵，匪玉匪石，匪砒〈音批〉匪砂。黃庭為鼎，煅爐氣家，百脈交充，三元會洽，乾作鼎而坤作爐，端養仙花。且鼎無冰魄，則陰液不生，不生則火龍靈根不長；爐無玉蘂，則陽氣不孚，不孚則水虎命蒂盡屠。故爐有陽，升降以之；鼎有陰，闔闢成之。一升一降，一闔一闢，青龍白虎，金烏玉兔，天魂地魄，相抱留戀，煉成至寶，無二無一，方許天真！若夫火候，必在工夫，發火臍關，運水頂顱，當駕動河車，離塵世尾閭之海，移居天樓，上崑崙之谷。未得丹時，須藉武火以鎔之，巽風以吹之，審其火之無不然也。既得丹時，須藉文火以養之，神水以沃之。若過則損之，不及則益之，決其火之無不然也。故紫陽真人曰：『一十月工夫，存杳杳綿綿之息，三萬年氣數，在來來往往之間。』海蟾真人曰：『卦行火候周天畢，孕箇嬰兒鎮海田。』」時莫月鼎真人，出

